
   
 

 

 

 

 

 

ᐱᕙᓪᓕᐊᔪᖅ ᓴᖅᑭᑎᑕᐅᔪᖅ 
  

 

 

ᒥᑦᑎᒪᑕᓕᖕᒥᐅᑦ ᖁᕕᐊᓱᒍᑎᖃᖅᐳᑦ ᐱᔭᕇᖅᑕᐅᓂᖓᓂᒃ ᓄᑖᑉ ᓯᐊᕐᕆᔮᕐᕕᐅᖃᑦᑕᕐᓂᐊᓕᖅᑑᑉ 

 

ᒥᑦᑎᒪᑕᓕᒃ, ᓄᓇᕗᑦ, ᒫᑦᓯ 23, 2012 – ᒥᑦᑎᒪᑕᓕᖕᒥᐅᑦ ᒫᓐᓇ ᐱᕕᒃᓴᖃᖃᑦᑕᒃᑲᓐᓂᕐᓂᐊᓕᕆᕗᑦ 

ᐆᒻᒪᕆᒃᓴᕈᓐᓇᕐᓂᕐᒧᑦ ᖃᖓᑦᑎᐊᓵᖅ ᐱᔭᕇᖅᑕᐅᔪᐊᓐᓅᓚᐅᕐᓂᖓᓄᑦ ᓄᑖᖅ ᓄᓇᓕᖕᒥᐅᑦ ᐱᙳᐊᕐᓂᕐᒧᑦ 

ᓯᐊᕐᕆᔮᕐᕕᒋᖃᑦᑕᕐᓂᐊᖅᑕᖓᑦ. 

 

ᒪᓕᒐᓕᐅᖅᑎᕐᔪᐊᖅ ᓕᐅᓇ ᐊᒡᓘᒃᑲᖅ, ᒥᓂᔅᑕᕆᔭᐅᔪᖅ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᒥᓂᔅᑕᕆᔭᐅᓪᓗᓂᓗ ᑲᓇᑕᒥᐅᑦ 

ᐅᑭᐅᖅᑕᖅᑐᒥ ᐱᕙᓪᓕᐊᓂᖏᓐᓄᑦ ᑐᑦᑕᕐᕕᒋᔭᐅᔪᒧᑦ, ᐃᓚᐅᓚᐅᖅᐳᖅ ᒪᓕᒐᓕᐅᖅᑎᒧᑦ ᐄᕙ ᐋᕆᐊᖕᒧᑦ, 

ᓯᕗᓕᖅᑎᒋᔭᐅᔪᒧᑦ ᓄᓇᕗᒻᒥᐅᓄᑦ ᐆᒧᖓᓗ, ᒪᓕᒐᓕᐅᖅᑎᒧᑦ ᖁᐊᓴ ᑯᓱᒐᕐᒧᑦ, ᓄᓇᕗᒻᒥ ᒥᓂᔅᑕᕆᔭᐅᓪᓗᓂ 

ᓄᓇᓕᖕᓂ ᒐᕙᒪᒃᑯᓐᓂ ᐱᔨᑦᑎᕋᖅᑎᒃᑯᓐᓄᑦ, ᖁᕕᐊᓱᒍᑎᖃᕆᐊᖅᑐᖅᖢᑎᒃ ᐊᑐᕈᓐᓇᖅᓯᑎᑕᐅᓪᓚᑦᑖᕐᓂᖓᓂᒃ ᑖᔅᓱᒪ 

ᓯᐊᕐᕆᔮᕐᕕᒋᔭᐅᖃᑦᑕᕐᓂᐊᓕᖅᑑᑉ.  

 

“ᑖᓐᓇ ᓄᑕᖅ ᒥᑦᑎᒪᑕᓕᖕᒥᐅᓄᑦ ᓯᐊᕐᕆᔮᕐᕕᒋᔭᐅᖃᑦᑕᕐᓂᐊᓕᖅᑐᖅ ᐱᕕᒃᓴᖃᖅᑎᑦᑎᕐᔪᐊᖅᐳᖅ ᓄᓇᓕᖕᒥᐅᑦ 

ᑲᑎᖃᑦᑕᕈᓐᓇᖃᑦᑕᕋᔭᕐᓂᖏᓐᓂᒃ ᐃᓚᐅᕙᒡᓗᑎᒡᓗ ᑭᐱᙳᐃᔭᕐᓂᕐᒧᑦ ᐱᓕᕆᐊᖑᔪᓂ ᐱᖃᓐᓇᕆᔭᑎᒃ ᖃᓂᒋᔭᖅᖠᑎᒡᓗ 

ᑕᐃᒪᐃᓕᐅᖃᑎᒋᔪᓐᓇᓕᖅᖢᙱᑦ,” ᑕᐃᒪᓐᓇ ᒥᓂᔅᑕ ᐊᒡᓘᒃᑲᖅ ᐅᖃᖅᖢᓂ. “ᒐᕙᒪᕗᑦ 

ᐃᓕᐅᖅᑲᐃᖃᑦᑕᐃᓐᓇᕐᓂᐊᖅᑐᑦ ᐃᓂᓄᑦ ᐃᑲᔪᕐᓂᖃᖅᑐᓄᑦ ᖃᓄᐃᙱᑦᑎᐊᕐᓂᕐᒧᑦ ᐆᒻᒪᕆᑦᑎᐊᕐᓂᕐᒧᓪᓗ ᓄᓇᓕᖕᓄᖅ 

ᑲᓇᑕᐅᑉ ᐅᑭᐅᖅᑕᖅᑐᖓᓂ.” 

 

“ᑭᐱᙳᐃᔭᕐᓂᕐᒧᑦ ᓇᑉᐸᖅᑎᖅᑕᐅᓯᒪᔪᑦ ᐱᒻᒪᕆᐊᓘᓪᓗᑎᒃ ᐊᑐᖅᑕᐅᓪᓚᕆᒃᐸᒃᐳᑦ ᓴᓇᓂᐊᕐᓗᓂ ᖃᓄᐃᙱᑦᑎᐊᖅᑐᓂᒃ 

ᓄᓇᓕᖕᓂ ᓄᓇᕘᓕᒫᒥ,” ᑕᐃᒪᓐᓇ ᓯᕗᓕᖅᑎ ᐋᕆᐊᒃ ᐅᖃᖅᖢᓂ. “ᑖᓐᓇ ᓯᐊᕐᕆᔮᕐᕕᒃ ᐃᓂᑦᑎᐊᕚᓘᕗᖅ 

ᑲᑎᕝᕕᐅᕙᒃᖢᓂ, ᓄᓇᓕᖕᒥᐅᑦ ᐆᒻᒪᕆᖕᓂᖏᓐᓂᒃ ᐋᑭᒃᓱᐃᕝᕕᐅᕙᒃᖢᓂ, ᑎᓕᐅᕆᕝᕕᐅᕙᒃᖢᓂᓗ ᑎᒥᒃᑯᑦ 

ᐱᓕᕆᐊᖃᖅᐸᖕᓂᕐᒥᒃ ᒥᑦᑎᒪᑕᓕᖕᒥᐅᓄᑦ.”  

 

ᒥᑦᑎᒪᑕᓕᖕᒥᐅᑦ ᓯᐊᕐᕆᔮᕐᕕᖓᑦ ᐊᑯᓂᐅᓂᖅᓴᒥᒃ ᓯᐊᕐᕆᔮᕐᕕᐅᖃᑦᑕᕈᓐᓇᕐᓂᐊᖅᑐᖅ. ᓯᓚ ᐅᖅᑰᓯᓂᖅᓴᐅᓕᕌᖓᑦ, 

ᐅᖅᑰᓴᐅᒻᒥ ᑕᐅᖅᓰᖃᑎᖃᖅᐸᖕᓂᕐᒧᒃ ᐊᑐᖅᑕᐅᔪᓐᓇᖅᑐᓂᒃ ᐱᕕᓴᖃᖅᑎᑦᑎᖃᑦᑕᕐᓂᐊᖅᑐᖅ ᓯᑯᐊᓂᒃ 

ᓂᒡᓚᓱᒃᑎᑦᑎᓂᖅᓴᐅᓗᓂ ᐲᖅᓯᓂᕐᒥᑦ ᐆᓇᖅᑐᒥᒃ ᐊᓂᕐᓂᕐᒥᒃ ᕿᑰᑉ ᓇᑎᐊᑕ ᐊᑖᓂᑦ ᓯᓚᒧᐊᖅᑎᑉᐸᓪᓗᒍᓗ. 

ᐊᓂᖅᑎᕆᔭᐅᕙᒃᑐᒧᑦ ᐊᑐᖅᑕᐅᕙᒃᑐᒥᒃ ᐃᓯᖅᑎᑦᑎᔪᖃᖅᐸᒡᓗᓂ ᓯᓚᒥᑦ ᓂᒡᓕᓇᕐᓂᖅᓴᒥᒃ ᓯᑯᖃᖅᑏᓐᓇᕈᒪᓪᓗᒍ.  

 

$6.2-ᒥᓕᐊᓐ-ᑐᖅᑐᖅ ᐱᓕᕆᐊᖑᔪᖅ ᓇᓗᓇᐃᖅᑕᐅᓚᐅᖅᓯᒪᕗᖅ ᓄᓇᕗᒻᒥᐅᑦ 2009-2010-ᒧᑦ ᐊᖏᔫᑎᓄᑦ 

ᐱᕙᒌᔭᖅᐸᓪᓕᐊᓕᖅᑎᓪᓗᒋᑦ ᐅᑯᑎᒎᓇᖅ, ᐊᕕᒃᓯᒪᓂᐅᔪᑦ-ᐅᑭᐅᖅᑕᖅᑐᒥ ᐊᕕᒃᑐᖅᓯᒪᓃᑦ 

ᑮᓇᐅᔭᖁᑎᒋᓪᓗᐊᑕᖅᐸᒃᑕᖏᓐᓂᑦ. ᐊᕕᒃᓯᒪᓂᐅᔪᑦ-ᐅᑭᐅᖅᑕᖅᑐᒥ ᐊᕕᒃᑐᖅᓯᒪᓃᑦ ᑮᓇᐅᔭᖁᑎᒋᓪᓗᐊᑕᖅᐸᒃᑕᖏᑕ 

ᐊᑖᒍᑦ ᐊᖏᖃᑎᒌᒍᑕᐅᓯᒪᔫᑉ ᓴᓇᓂᐊᕐᓗᓂ ᑲᓇᑕᒥᒃ ᐱᕙᒌᔭᖅᑕᐅᓯᒪᔪᐃᑦ, ᓄᓇᕗᒻᒥᐅᑦ ᐱᓂᐊᖅᑐᖅ ᑲᑎᖦᖢᒋᑦ 

$182.68-ᒥᓕᐊᓂᒃ ᑲᓇᑕᐅᑉ ᒐᕙᒪᖓᓂᑦ ᓇᑉᐸᖅᑎᖅᑕᐅᓯᒪᓪᓗᐊᑕᕆᐊᓕᖕᓄᑦ ᓯᕗᓪᓕᖅᐸᐅᔾᔭᐅᓯᒪᔪᓄᑦ ᓲᕐᓗ ᐃᒪᕐᒧᑦ, 

ᐃᒪᕐᒧᑦ ᐃᒋᑕᒃᓴᐅᓕᖅᑐᒧᑦ, ᓴᓗᒪᔪᒥᒃ ᐆᒻᒪᖅᑯᑎᖃᕐᓂᕐᒧᑦ, ᖁᐊᖅᓵᕐᓇᙱᑦᑐᓂᒡᓗ ᐊᖅᑯᑎᖃᕐᓂᕐᒧᑦ.  

ᑐᓴᖅᑕᖃᒃᑲᓐᓂᕈᒪᒍᕕᑦ ᓇᑉᐸᖅᑎᕆᕙᖕᓂᕐᒧᑦ ᑲᓇᑕᒥ ᐱᓕᕆᐊᕆᔭᖏᓐᓄᑦ ᓄᓇᕗᒻᒥ, ᐅᓇ ᑕᑯᔭᖅᑐᕐᓗᒍ 

www.infrastructure.gc.ca. 

http://www.infrastructure.gc.ca/


   
 

 

 

 

 

 
ᖃᐅᔨᔭᖃᒃᑲᓐᓂᕈᒪᒍᕕᑦ ᑲᓇᑕᒥᐅᑦ ᐱᕙᓪᓕᐊᓂᕐᒧᑦ ᐱᓕᕆᐊᖃᕐᓂᐊᕐᓂᕐᒧᑦ ᐱᕙᒌᔭᖅᓯᒪᔭᖏᓐᓄᑦ, ᐅᓇ ᑕᑯᔭᖅᑐᕐᓗᒍ 

www.actionplan.gc.ca. 

 

ᑐᓴᖅᑕᖃᒃᑲᓐᓂᕈᒪᒍᕕᑦ ᐅᑯᐊ ᖃᐅᔨᒋᐊᕐᕕᒃᓴᐃᑦ:  

ᔨᓂᕖᕝ ᓯᑳᕐᑦ 

ᑎᑎᕋᕐᕕᒋᔭᖓᓂ ᒥᓂᔅᑕᕆᔭᐅᔫᑉ ᓄᒃᑕᖅᑐᓕᕆᓂᕐᒧᑦ, ᓇᑉᐸᖅᑎᖅᑕᐅᕙᒃᑐᓄᑦ ᓄᓇᓕᖕᓄᓪᓗ 

613-991-0700 

ᐃᓕᓴ ᒪᑭᓇᓐ 

ᓄᓇᓕᖕᓂ ᒐᕙᒪᒃᑯᓐᓂᓗ ᐱᔨᑦᑎᕋᖅᑎᒃᑯᑦ, ᓄᓇᕗᑦ ᒐᕙᒪᖓ  

867-975-5342  

ᓇᑉᐸᖅᑎᕆᕙᖕᓂᕐᒧᑦ ᑲᓇᑕᒥᐅᓂ 

613-960-9251 ᐅᓇᓘᓐᓃᑦ 

ᐊᑭᓕᕆᐊᖃᙱᑦᑐᖅ 1-877-250-7154 

http://www.actionplan.gc.ca/

